
Nafarroako Gobernuak Bertiz Partzuergoarekin eskualdearen garapen turistikorako plana sinatu du 
Plan horren bidez inguruko dinamika turistikoa bultzatu eta indartu nahi da, ekipamenduak, azpiegiturak eta produktuak sortuta
Asteartea, 2010eko urtarrilaren 2a. Juan Ramón Corpas Mauleón Nafarroako Gobernuko Kultura eta Turismo kontseilariak Bertiz Turismo Partzuergoarekin Bertiz eskualdeko plan operatiboa sinatu du, gaur goizean Baztanen egindako ekitaldian. Ekitaldi horretan dokumentuaren edukia eta proposamenak jakinarazi dituzte.



Plan operatiboa Produktu Turistikoak Garatzeko Planaren barruan kokatzen da. Planaren helburu nagusia Foru Komunitateko dinamika turistikoa bultzatzea eta indartzea da, ekipamenduak, azpiegiturak eta produktuak sortuta. Era berean, dokumentu horretan hamalau eskualde turistiko aztertzen dira, besteak beste, Bertiz.


Plan horren bidez, Nafarroako Kantauri aldeko haranek haien egoera, garapen turistikorako aukerak eta unitatearen garapen osoa lortzeko egin daitezkeen jarduera zehatzak hobeto ezagutuko dituzte, Foru Komunitate osoan integratutako ikuspegia oinarri hartuta.  

Lehenengo ekintza: Endarlatsa-Doneztebe txirrindularientzako ibilbidea

Plan operatibo honen barruan, bultzatuko den lehenengo ekintza Endarlatsa-Doneztebe tartea da, Baiona eta Iruña lotuko dituen txirrindularientzako ibilbidearen barruan. 


Ibilbide hori Eurovelo, bidegorrien Europako sarea, proiektuaren barruan sartzen da. Proiektuaren bidez, zikloturistentzako distantzia luzeko 12 ibilbide garatu nahi dira, Europa osoa zeharkatzeko. Nafarroako tartea Kosta Atlantikoko Bidearen barruan dago, 8.186 kilometroko luzera du eta Norvegia, Erresuma Batua, Irlanda, Frantzia, Espainia eta Portugal zeharkatzen ditu.


Mugaz gaindiko proiektua da. Espainiako zatian Bertiz Turismo Partzuergoak eta Bidasoa Activa izenekoak bultzatzen dute, eta Frantziako zatian, Conseil Général des Pyrénées Atlantiques izenekoak. Guztira, Endarlatsa-Doneztebe tartearen aurrekontua 873.003,17 eurokoa da. Kopuru horretatik 796.664 inbertsio-gastuetara bideratuko dira, eta 76.338 beste jardun batzuetara. Inbertsio-gastuen barruan, kostuaren %65 (517.832,12) EGEF funtsak ordaintzen du, eta %35 (278.832,68) Nafarroako Gobernuak.


Bestalde, beste jardun batzuetara bideratutako 76.336 euroetatik %35 (26.718,35) Bertiz Turismo Partzuergoak finantzatuko du, eta %65, EGEF funtsak. Jardunen artean, seinaleak egitea, sustapena, web orria eta komunikazioa aipatu behar dira.

Bertiz eskualdeko plan operatiboaren beste eduki batzuk

Planak hiru fase ditu. Lehenengoan Bertiz eskualdearen gaur egungo egoera aztertuko da, bigarrenean garapen-estrategia, eta hirugarrenean garatu beharreko ekintzak ezarriko dira.


Analisia egiterakoan, Planak Kantauri aldeko haranak hiru unitatetan biltzen ditu: Baztan (hau da, Baztan, Urdazubi eta Zugarramurdi), Bortziriak eta Malerreka. Guztira, 21.698 biztanle.


Bertiz eskualdeak Turismo Bulegoak ditu Bertizen, Amaiurren, Zugarramurdin, Donezteben, Elizondon, Beran, Lesakan eta Ibardinen (Bera). Era berean, 8 hotel, landa-hotel 1, 226 landa-etxe, 2 kanpin, 7 pentsio, 19 hostal, 18 apartamentu, 8 aterpetxe eta 91 jatetxe ditu.


Inguru honetan, hainbat enpresak turismo-jarduerak egiten dituzte, besteak beste, BKZ, Orbela, Hípica Ordoki, Aralar Zalditegia eta Leurtza Abentura. Lurraldean lan egiten duten bidaia-agentzia hartzaileak Incoming Navarra eta CR Listen dira. Eskualdean 18 kultura-ondasun aitortuta daude, eta eraikin batzuk arkitektura tradizionalaren erakusgarri dira. Horrez gain, ia herri guztietan jauregiren bat edo nobleen etxeren bat dago. 


Turismo-eskaintzaren beste osagai batzuk Baztaneko Museo Etnografikoa, Arizkuneko Santxotena Parke-Museoa, Zugarramurdiko Sorginen Museoa eta haitzuloa, Lesakako Burdinaren eta Forjaketaren Zentroa, monumentu megalitikoak, Urdazubiko monastegia, Urdazubiko haitzuloa eta Urdazubiko Arte Sakratuaren Museoa dira. 


Inguru horretan produktu turistiko hauek aurki daitezke: kirol-turismoa, kultura-turismoa, natura-turismoa eta osasun-turismoa.


Ikerketatik ondorioztatu da eskualdean eskaitzen den turismoa baliabide naturalei, landa-inguruari eta bertako ohitura eta tradizioei lotuta dagoela, izaera argi eta berezitua duela, eta zenbait produktu turistiko dituela, horietako batzuk merkatuan oso ondo errotuta. Turismo mota nagusiari lotuta, gainera, azpiegituren eta zerbitzuen sare ona garatu da.

Garapen-estrategia

Diagnostiko horren arabera, garapen-estrategiak eskualdearen eta “kultura eta natura” ardatz tematikoaren ikuspegia hobeto egituratu eta komunikatu behar dituela ezarri da. Eta estrategiaren helburuen artean hurrengoak aipatzen dira: Bertiz eskualdea Nafarroan kokatutako mikrojomuga turistiko moduan sendotzea, eskualdearen erakargarritasunaren oinarria “Natura eta kultura” Produktu Turistikoak Garatzeko Planean eta “Bide Berdeari” buruzko programa berezian definitutako produktu nagusia izatea, eta eskaintza bigarren mailako zenbait produktu turistikorekin osatzea. Beste helburu batzuk gaur egungo publikoa sendotzea, eskaintza beste gutxiengo batzuetara hedatzea eta bidaiaren aurreko osagaietan hobekuntza errazak eta sektorearen profesionalizazioaren arloko ekintzak egitea dira. Amaitzeko, politika turistikoa berrantolatu nahi da, egon dauden azpiegiturak mantenduz eta hobetuz, hots, komunikazioa, marketina, sustapena eta dinamizazio- eta kudeaketa-egiturei emandako laguntza.
Bost ardatzetan eta 25 programatan egituratutako plana 

Estrategiaren ikuspegia eta posizionamendua kontuan hartuta, plan operatiboa garatu da. 5 ardatz ditu, eta bakoitzak 25 programa, 137 ekintzatan zehaztuta.


Lehenengo ardatzean produktu turistikoak aztertzen dira, eta xede nagusia produktu nagusia sustatzea eta beste produktu osagarri batzuk garatzea dira. “Natura eta kultura” produktu nagusia garatzeko, planean proposatutako jardueren bidez, batetik, merkatuak segmentatu eta alternatibak eskaini nahi dira publiko motaren eta horren beharrizanen arabera, eta bestetik, bestelako ekintzak egin nahi dira azpiegiturak mantentzeko, begiratokien sarean inbertsio txikiak egiteko, baliabide txikiak eta zikloturisten errepideak seinaleztatzeko, eta proiektu berriak bultzatzeko, hala nola zaldizko turismoa eta Etxalarko usategiak. 


“Bide naturala-Bide Berdea” produktu zehatzari dagokionez, Bide Berdea bultzatzeko jardun batzuk planteatu dira, inguruko baliabide turistiko nagusia den aldetik. Ildo horretatik, jende guztientzako aisia-jarduerak eskaintzen dira aire zabalean. Aipatzekoak dira Eurovelo proiektuari eskainitako babesa, Bide Berdeko informazio- eta interpretazio-plana eta beste Bide Berde batzuekiko koordinazioa.

Produktu osagarrien kasuan, Aizkoraren Museoa, mendiko bizikletaren zentroa sortzea eta pilotaren ibilbidea aipatzen dira.


Era berean, zeharkako sei produktu garatzea proposatu da: haitzuloak, urtegiak, mikologia, Bide Berdeak, Osasuna Elgorriagako bainuetxearekin eta Done Jakue bidea. 


Atal honen barruan beste produktu batzuk ere aipatu dira. Batzuk honezkero badaude, baina zailtasunak dituzte edo ez daude guztiz garatuta, esaterako kongresuak, eta ondare osagaiei balioa eman nahi zaie.
 

Bigarren ardatzean bidaia aurreko osagaiak sartzen dira, marketina, informazioa eta komunikazioa eta jomugaren ikuspena hobetzea xede dutenak. 


Bertizko mapa-gida bat, CD interaktibo bat edo eskualdeko turismoari buruzko erakusketa ibiltari bat argitaratzea dira komunikazioaren arloko proposamen batzuk, turistei jomuga ezagutarazteko. Jomugaren ikuspena hobetzeko bai kanpoko jendearentzat (turistak) bai barruko jendearentzat (tokiko biztanleak), hainbat jardun proposatzen dira, hala nola azoketara joatea, sektorerako aldizkari digitalak eta lekukotzak webean.


Bezeroen leialtasuna eta preskribatzaileak bilatzea, informazioa edo inkestak aldian-aldian bidalita, dira bidaia aurreko osagaien artean sartzen diren beste programa batzuk.


Hirugarren ardatzak, oinarrizko osagaiak izenekoak, turistaren kalitatea jomugan hobetzea du xede, informazio orokorrean hobekuntzak eginda, zerbitzu publikoak eta seinaleak hobetuta eta ostatuen eskaintza segmentatuz. 


Laugarren ardatzak elementu osagarriak garatzen ditu, eta turistari eskaintza gehigarria jakinaraztea du xede (jatetxeak, dendak, aisia, kirolak, ekitaldiak). Horrez gain, osagai horiek hobetu nahi dira jatetxeen eskaintza original eta kalitatezkoa sortuz, menu espezializatuekin edo ibilbide gastronomikoekin, merkataritza-eskaintza turistari egokituz eta aisia-alternatibei eta kirol-instalazioei buruzko informazioa eta sarbidea emanez. Era berean, osasun-zerbitzuen inguruan informazioa eta jarduera-protokoloak ematea iradokitzen da. 


Ekitaldiak eta jarduerak dinamizatu eta dibertsifikatzeko, hainbat jarduera ezarri dira, hala nola inguruko eskaintza zehatzarekin gida-aldizkari bat egitea edo kultura-autobusa abian jartzea.


Amaitzeko, bosgarren ardatzean zeharkako programak deskribatzen dira. Horien bidez sektorea hobetu nahi da kalitateari, profesionalizazioari, irisgarritasunari, jasangarritasunari, turismo-sektorearen informazioari eta beste jomuga batzuekiko koordinazioari dagokienez. Helburu horiek erdiesteko, profesionalen arteko tailerrak egitea, jasangarritasuna kalitate-irizpide moduan ezartzea, oztopo fisiko eta zentzumenezkoak kentzea, eta eskaintza hobetzeko inkestak egitea eta informazioa biltzea proposatzen da.

Amaitzeko, zeharkako produktuak garatzeko proposamenari dagokionez, lehenengo eta behin, Bidasoako Bide Berdea egokitzea eta seinaleztatzea aipatzen da. Bigarren, Leurtzako urtegiaren eredua garatzen da, “Ibilbide urdinak” eta “Enklabe urdinak” produktuek biltzen dutena, Irabiako eta Allozko urtegiekin batera. 

